
            
 
 

              ᑐᓴᒐᒃᓴᖅ 
 

ᓯᕗᓕᖅᑎ ᐅᑲᓕᖅ ᑲᑎᖃᑎᖃᖅᐳᖅ ᐊᐅᓚᑦᑎᔨᓂᒃ ᒥᓂᔅᑕᓂᒃ ᒐᕙᒪᑐᖃᒃᑯᑦ 
ᐊᓯᔾᔨᖅᑎᕆᓚᐅᖅᑎᓪᓗᒋᑦ ᒥᓂᔅᑕᐅᔪᓂᒃ 

 
ᐃᖃᓗᐃᑦ, ᓄᓇᕗᑦ (ᕕᕝᕗᐊᕆ 7, 2002) - ᓯᕗᓕᖅᑎ ᐅᑲᓕᖅ ᐋᑐᕚᓕᐊᕐᓂᐊᖅᑐᖅ ᐅᓪᓗᒥ 
ᑲᑎᖃᑎᖃᕆᐊᖅᑐᕐᓗᓂ ᓯᑕᒪᓂ ᒐᕙᒪᑐᖃᒃᑯᓐᓂᒃ ᒥᓂᔅᑕᓂᒃ ᐅᖃᐅᓯᖃᕐᓗᑎᒃ ᓄᓇᕗᒥ 
ᓯᕗᓪᓕᐅᔾᔭᐅᓯᒪᔪᓂᒃ ᐊᒻᒪᓗ ᐃᓱᒫᓘᑕᐅᔪᓂᒃ. 
 
ᑕᓪᓕᕐᒥᕐᒥ, ᓯᕗᓕᖅᑎ ᐅᑲᓕᖅ ᑲᑎᖃᑎᖃᕐᓂᐊᖅᑐᖅ ᑐᒡᓕᐊᓂᒃ ᑲᓇᑕᐅᑉ ᐊᖓᔪᖅᑳᒻᒪᕆᐊᑕ ᔮᓐ ᒫᓐᓕ, 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕᖓᑦ ᐋᓐ ᒪᒃᓕᓚᓐ, ᐃᓄᓕᕆᔨᑐᖃᒃᑯᑦ ᒥᓂᔅᑕᖓᑦ ᕌᐳᑦ ᓈᓪᑦ ᐊᒻᒪᓗ 
ᐃᖅᑲᖅᑐᐃᔨᓕᕆᔨᒃᑯᑦ ᒥᓂᔅᑕᖓᑦ ᒫᓐ ᑲᓲᓐ.  ᓄᓇᕗᒥ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᒥᓂᔅᑕ ᐃᑦ ᐱᑯ 
ᒪᓕᖕᓂᐊᖅᑐᖅ ᓯᕗᓕᖅᑎ ᐅᑲᓕᕐᒥᑦ ᑲᑎᒪᖃᑎᒋᒋᐊᖅᑐᕐᓗᒍ ᒥᓂᔅᑕ ᒪᒃᓕᓚᓐ. 
 
"ᐱᒻᒪᕆᐅᖕᒪᑦ ᑖᒃᑯᐊ ᐊᐅᓚᑦᑎᔩᑦ ᒥᓂᔅᑕᖏᑦ ᑐᑭᓯᐅᒪᒋᐊᖃᕐᓂᖏᑦ ᓄᓇᕗᒥ ᐊᒃᓱᕉᑕᐅᔪᓂᒃ ᐊᒻᒪᓗ 
ᓄᑖᓂᒃ ᐱᓕᕆᐊᕆᔪᓐᓇᖅᑕᖏᓐᓂᒃ ᐊᒻᒪᓗ ᑐᕌᒐᕆᓂᐊᖅᑕᕋ ᑕᒪᒃᑯᐊ ᓯᕗᓪᓕᐅᑎᓯᒪᔭᕗᑦ 
ᑐᓴᖅᑕᐅᑎᓪᓗᒋᑦ ᑕᒪᒃᑯᓄᖓ ᒐᕙᒪᑐᖃᒃᑯᓐᓂ ᒥᓂᔅᑕᓄᑦ,"  ᓯᕗᓕᖅᑎ ᐅᑲᓕᖅ ᐅᖃᓚᐅᖅᑐᖅ.  
"ᐱᒻᒪᕆᐅᒋᕗᖅ ᐅᖃᕈᓐᓇᕆᐊᒃᓴᖅ ᑕᒪᒃᑯᓄᖓ ᖃᐅᔨᒪᓂᖄᕐᔪᒃᑐᓄᑦ ᓄᓇᕗᒥ, ᐱᕙᓪᓕᐊᓂᑦᑎᓐᓂᒃ ᐊᒻᒪ 
ᖃᓄᖅ ᑖᒃᑯᐊ ᒐᕙᒪᑐᖃᒃᑯᑦ ᐱᓕᕆᖃᑎᒋᔪᓐᓇᕐᓂᑦᑎᓐᓂᒃ ᑎᑭᒐᓱᐊᖅᑎᓪᓗᑕ ᑐᕌᒐᑦᑎᓐᓄᑦ." 
 
ᓯᕗᓕᖅᑎ ᐅᑲᓕᖅ ᐊᓯᖏᑦᑕ ᓴᓂᐊᓂ ᐅᖃᐅᓯᖃᕐᓂᐊᕐᒥᔪᖅ ᓄᓇᕗᒥ ᐱᑕᖃᕆᐊᖃᒻᒪᕆᓕᖅᑐᓂᒃ 
ᐋᖅᑭᒃᓯᒪᔾᔪᑎᒃᓴᓂᒃ ᐃᒡᓗᖁᑎᒃᓴᐅᒋᐊᖃᖅᑐᓂᒃ,  ᐊᕕᒃᑐᖅᓯᒪᓂᐅᔫᑉ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 
ᖃᐅᔨᔾᔪᑎᖏᑦ ᐊᑉᐸᓯᒃᑐᒻᒪᕆᐅᓂᖓᓂᒃ, ᒐᕙᒪᑐᖃᒃᑯᑦ ᐱᓕᕆᐊᒃᓴᖃᕐᓂᖏᓐᓂᒃ ᓄᓇᖃᖅᑳᖅᓯᒪᔪᓂᒃ 
ᑲᓇᑕᒥ ᐊᒻᒪᓗ ᖃᓄᖅ ᐊᒃᑐᐃᖃᑦᑕᕐᓂᖏᑦ ᒐᕙᒪᑐᖃᒃᑯᑦ ᐱᖁᔭᖏᑦ ᐊᕕᒃᑐᖅᓯᒪᓂᐅᔪᓂ. 

